



MALTA





KAMRA TAD-DEPUTATI






KUMITAT PERMANENTI DWAR IS-SAĦĦA
(Rapport Uffiċjali u Rivedut)



IT-TLETTAX-IL PARLAMENT




Laqgħa Nru 16
L-Erbgħa, 17 ta’ Frar 2021







Stampat fl-Uffiċċju tal-Iskrivan
Kamra tad-Deputati
Malta





Prezz €2.50







IT-TLETTAX-IL PARLAMENT






KUMITAT PERMANENTI DWAR IS-SAĦĦA






Laqgħa Nru 16
L-Erbgħa, 17 ta’ Frar 2021








Il-Kumitat iltaqa’ fil-Parlament, il-Belt Valletta, fil-5.36 p.m.





Talba










MINUTI

Il-Minuti tal-Laqgħa Nru 15 li saret fil-15 ta’ Diċembru, 2020 ġew konfermati.

STRATEGY INVOLVED IN VACCINATION OF THE MALTESE POPULATION

IĊ-CHAIRPERSON (Onor. Silvio Grixti): Illum xtaqna li ningħataw ftit informazzjoni dwar l-istrateġija marbuta mal-vaċċinazzjoni tal-poplu Malti u allura x’inhu jiġri, x’inhuma ċ-ċifri, minn fejn tlaqna, kif qegħdin bħalissa u fejn nixtiequ naslu. Jien se nħalli f’idejn is-Supretendent għas-Saħħa Pubblika sabiex tagħtina din l-informazzjoni.

IL-PROFESSUR CHARMAINE GAUCI (Supretendent għas-Saħħa Pubblika): Sur President, flimkien mal-kollega tiegħi, is-Sur Steve Agius, nixtiequ nirringrazzjawk ta’ din l-istedina. Tajjeb ngħidu li aħna qegħdin tim ta’ nies li naħdmu flimkien fuq din l-istrateġija biex naraw li dak kollu li ġie ppjanat jimxi ‘l quddiem kif previst. Tajjeb nibdew mis-sitwazzjoni kif inhi bħalissa. Jekk inħarsu daqsxejn lejn x’inhuma l-każijiet bħalissa naraw li qegħdin fit-tieni mewġa ta’ din il-pandemija, fejn minn wara l-festi tal-Milied u tal-Ewwel tas-Sena erġajna żidna fin-numru ta’ każijiet. Bħalissa qiegħed ikollna fluctuations fin-numru ta’ każijiet, bis-seven day moving average bħalissa jkun dak ta’ 152. 

Nistgħu nifhmu li s-sitwazzjoni bħalissa hija relatata kemm ma’ dawk l-attivitajiet li kellna fil-Milied u fl-Ewwel tas-Sena, fejn hemmhekk kellna numru ta’ clusters flimkien, kif ukoll min-numru ta’ secondary cases li kellna hemmhekk ukoll. Irridu niftakru wkoll li hemm żewġ fatturi importanti oħrajn li huma t-temperatura, li bħalma rajna f’ħafna pajjiżi se jkollok numru ta’ każijiet li jibqgħu għaddejjin, kif ukoll, bħalma nafu, simili ma’ pajjiżi oħrajn, jista’ ikun hemm ukoll l-impatt tal-varjant li qiegħed ikun trażmissibbli aktar mill-coronavirus li konna nafu bih qabel. 

Rigward il-varjant żidna iktar l-ittestjar tagħna, anke skont ir-rakkomandazzjonijiet li ħarġet l-ECDC, biex inkunu nafu eżatt x’inhi s-sitwazzjoni. Bħalissa qegħdin f’dik il-fażi fejn irridu nibqgħu għaddejjin nagħmlu l-mitigation measures, il-prevention measures, u nieħdu ħsieb il-każijiet kollha bl-isolation u bil-contact tracing tagħhom. B’hekk sakemm inkunu qed nibnu iktar immunità fil-popolazzjoni tagħna, nibqgħu nikkontrollaw is-sitwazzjoni, bħalma konna għamilna qabel bil-każijiet li kien qed ikollna. Aħna bdejna naħdmu kmieni fuq il-vaccination strategy tagħna, u fix-xenarju fejn għandek pandemija fejn l-ammont ta’ vaccines li se jkollok available se jiġu staggered, inti jrid ikollok pjan biex tara x’inhu l-għan prinċipali ta’ dan it-tilqim. 

L-għan prinċipali ta’ dan it-tilqim huwa li tipproteġi l-ewwel nett lil dawk in-nies li l-iktar jista’ jkollhom riskju ta’ komplikazzjonijiet, li jidħlu l-isptar u li jmutu. U hawnhekk qed nirreferu għall-anzjani u għall-persuni vulnerabbli. Trid ukoll tipproteġi lill-ħaddiema skont l-okkupazzjoni tagħhom. Għalhekk aħna bdejna nipprijoritizzaw billi nipproteġu 
lil dawk in-nies li l-iktar għandhom bżonn biex jibqgħu għaddejjin bil-ħidma tagħhom. Fil-fatt ħriġna b’din l-istrateġija ta’ prijoritizzazzjoni li hija bbażata fuq dawn iż-żewġ prinċipji. L-ewwel cohort huwa dak tal-ħaddiema li jaħdmu fis-settur kliniku. U f’dan ir-rigward il-kollega tiegħi se jkun jista’ jaġġornakom fiex wasalna. 

Għandna wkoll id-djar tal-anzjani li, kif nafu, sfortunatament kellna ħafna każijiet fihom, imma permezz ta’ infection control u testing regolari rnexxielna nikkontrollaw is-sitwazzjoni. Issa kemm permezz tal-impatt ta’ dawn il-mitigation measures kif ukoll bl-impatt tat-tilqim diġà qegħdin naraw li n-numru ta’ każijiet li qed ikollna fid-djar tal-anzjani qiegħed jonqos ħafna. U allura hemmhekk diġà tibda tara passi ‘l quddiem. Mhumiex biss ir-residenti li jgħixu f’dawn id-djar imma anke n-nies kollha li jaħdmu fihom li qed jiġu mlaqqma. U dan huwa importanti ħafna. Imbagħad għandna dak il-cohort ta’ anzjani u nies skont l-età tagħhom. L-ewwel grupp ta’ prijorità kien dak tal-persuni li għandhom ‘il fuq minn 85 sena. Dan kien l-ewwel grupp li għamilna enfasi fuqu. 

It-tieni grupp jibqa’ miexi in parallel mal-ewwel grupp imma bdejna neżlin ‘l isfel fl-etajiet. Dan huwa l-grupp li bħalissa qegħdin jitlaqqmu u li jikkonsisti f’persuni li għandhom bejn it-80 u l-85 sena u dawk il-frontliners kollha li ħadmu waqt il-pandemija u li għadhom qegħdin jaħdmu fil-pandemija u x-xogħol tagħhom huwa wieħed essenzjali. Fost dawn insibu l-ħaddiema tad-Dipartiment tal-Protezzjoni Ċivili, il-Pulizija, il-Membri tal-Armata, il-ħaddiema fiċ-ċentri ta’ detenzjoni, kif ukoll il-ħaddiema fil-Faċilità Korrettiva ta’ Kordin. 

It-tielet grupp - li eventwalment irridu naslu għalih – ikopri l-etajiet ta’ bejn is-70 u t-80 sena. Il-grupp li qegħdin fih bħalissa huma dawk in-nies li għandhom mard kroniku li jpoġġihom iktar f’riskju ta’ kumplikazzjonijiet. Hawnhekk għandna ‘l fuq minn 25,000 persuna u allura bħalissa qegħdin nibagħtu għal dawn in-nies bil-mod il-mod biex nipproteġu wkoll lil dan il-gruppi Niftakru li fost dan il-grupp għandna tfal li għandhom mard kroniku u li huma wkoll vulnerabbli. It-tilqim li għandna bħalissa fis-suq mhuwiex illiċenzjat sabiex jintuża fuq it-tfal li għandhom inqas minn 16-il sena. Bħalma qegħdin naraw avvanzi qegħdin isiru u diġà għaddejjin clinical trials fuq l-adoloxxenti kif ukoll fuq it-tfal. Jiġifieri aktar ma mmorru ‘l quddiem aktar ikollna informazzjoni u ma neskludux li nersqu iktar ‘il quddiem. Però, sadanittant irridu nipproteġu kemm nistgħu lil dawn it-tfal. U xi ħaġa li se nibdew nagħmlu hi li se nkunu qegħdin inlaqqmu lill-ġenituri tagħhom ladarba huma ma jistgħux jitlaqqmu minħabba l-età tagħhom. Il-gruppi tal-vulnerabbli huma l-istess bħal dawk il-vulnerabbli li nkunu qegħdin naraw fil-kbar. 

Sa mill-bidu nett konna għedna li l-edukazzjoni tat-tfal hija prijorità għalina u għalhekk poġġejniehom f’dan il-grupp, fit-tielet cohort, fejn se nlaqqmu lin-nies kollha li jaħdmu fl-iskejjel biex innaqqsu ċ-ċans li dawn l-istess nies jimirdu. B’hekk allura nnaqqsu aktar iċ-ċans li jkollna npoġġu lin-nies fi kwarantina. Minn mindu bdejna f’din il-pandemija rnexxielna naslu biex ma nagħlqux skejjel. Kellna u għad għandna numru ta’ persuni li qegħdin jitpoġġew fi kwarantina, però qegħdin naraw li ma kienx hemm dawk il-clusters fejn kien hemm trażmissjoni mis-setting tal-iskola. Jiġifieri l-clusters li kellna kienu verament żgħar. 

Imbagħad eventwalment nibqgħu neżlin fl-etajiet biex b’hekk imbagħad nilħqu l-kumplament tal-popolazzjoni. Grupp li nixtieq insemmi għax qegħdin inlaqqmuh bħalissa huwa dak il-grupp tal-vulnerabbli. U dawn aħna ħriġniehom mill-evidenza li qiegħda toħroġ. Naraw ukoll pajjiżi oħrajn liema gruppi qegħdin jiffokaw fuqhom, u dawn huma l-gruppi ta’ nies li qegħdin jingħataw prijorità, fejn bil-mod il-mod qegħdin nibdew nibagħtu għalihom. Diġà bdejna grupp ta’ nies minn dawn u matul dawn il-ġimgħat li ġejjin se nibqgħu nibagħtu għalihom. Din hija l-lista sħiħa li għandna sabiex jitlaqqmu. 

Obesity huma biss dawk li jkollhom problema ta’ sleep apnea. (Interruzzjonijiet) Diabetes huma dawk li huma insulin dependent. Obesity huma dawk li għandhom problema kbira ta’ sleep apnea għax huma ħafna iktar f’riskju. Irridu niftakru li dawn huma kondizzjonijiet mediċi li jpoġġuk f’riskju għoli ħafna. Hemm kondizzjonijiet mediċi oħrajn li jpoġġuk f’iktar riskju. Dawk huma grupp ta’ nies li aħna nafu bihom mill-isptar u li qegħdin fuq dan it-trattament. 

Għandek gruppi ta’ nies oħrajn li għandhom kondizzjonijiet mediċi oħra li se jpoġġuhom iktar f’riskju, però dawn huma l-iktar grupp li qegħdin f’riskju verament għoli. Bħalissa l-għan prinċipali tagħna hu li nnaqqsu r-riskji f’dawk in-nies li l-iktar jista’ jkollhom kumplikazzjonijiet ħalli b’hekk insalvaw iktar ħajjiet u nkunu qegħdin ukoll innaqqsu ċ-ċans li n-nies jidħlu l-isptar. B’hekk l-isptarijiet tagħna jibqgħu joffru s-servizzi kemm lil dawk in-nies li jkollhom bżonn trattament tal-COVID-19 kif ukoll trattamenti oħra, bħalma dejjem irnexxielna nagħmlu s’issa. L-isptar tagħna, speċjalment l-ITU, dejjem irnexxielna ndaħħlu dawk in-nies li għandhom bżonn kura u nagħtuhom l-aqwa trattament li għandhom bżonn. 

Ninsabu mexjin tajjeb fil-vaccination programme. Jiġifieri mexjin mal-pjanijiet li kellna sa mill-bidu nett meta kellna l-vaċċini f’idejna. Infakkarkom li bħalissa għandna tliet tipi ta’ vaċċini li qegħdin nużaw li huma tal-Pfizer-BioNTech, tal-AstraZeneca kif ukoll tal-Moderna. Kollha huma vaċċini tajbin u li ngħataw l-awtorizzazzjoni mill-European Medicines Agency. Huma kollha vaċċini li nxtraw mill-Joint Procurement tal-EU u qegħdin nużawhom skont l-indikazzjonijiet maħruġa mill-European Medicinces Agency. 

Issa se ngħaddi l-kelma lill-kollega tiegħi ħalli jagħtikom daqsxejn is-sitwazzjoni tar-roll out. 

IĊ-CHAIRPERSON: Is-Sur Steve Agius.

IS-SUR STEVE AGIUS (Chief Operating Officer tal-Isptar Mater Dei): Bażikament aħna bdejna eżatt l-għada li rċevejna l-ewwel batch tal-vaċċini. Fil-fatt bdejna nagħtu l-vaċċini fis-27 ta’ Diċembru. Sal-lum ilħaqna ‘il fuq minn 55,000 doża, out of which 17,000 ħadu t-tieni doża. Tajjeb ngħid li aħna qed inżommu ma’ protokoll strett ħafna when it comes to the second dose. Kif nafu, il-Pfeizer strictly 21 days, il-Moderna 26 days u l-AstraZeneca 56 days.

Kif qal il-Ministru kemm-il darba, aħna qed niggarantixxu li t-tieni doża tkun dejjem available at all times. Fil-fatt mexjin tajjeb fuq it-tieni doża. Li qed nagħmlu wkoll -peress li bdejna ħafna gruppi, kif qalet tajjeb il-Professur Gauci - hu li ftaħna ħafna ċentri ta’ vaccination, jiġifieri mhux qegħdin niddependu biss fuq il-health centres u fuq l-Isptar Mater Dei. Fil-fatt qed nużaw ċentri bħal pereżempju l-AFM kif ukoll Ta’ Kandja, fejn qegħdin mhux sempliċement inlaqqmu lin-nies tagħhom biss imma se nkomplu nestendu għall-cohorts l-oħrajn ukoll. Kif tafu, bħalissa kemm l-infermiera kif ukoll il-ħaddiema tas-saħħa tagħna għadhom qegħdin jiddiljaw mal-COVID-19 cases u fl-istess ħin għaddejjin bil-vaccinations, allura b’xi mod irridu nimmassimizzaw ir-riżorsi li għandna. 

Importanti ngħidu - kif qalet tant tajjeb il-Professur Gauci - li l-batches tal-vaċċini qegħdin jiġu f’perjodi differenti u qegħdin nipprovaw noperaw in a just in time proċess, jiġifieri malli nirċievu l-vaċċini nużawhom fil-perjodu li jkunu waslu. Fil-fatt għandna sistema fejn għandha reconstitution sites fejn qed issir reconstitution tal-vaċċini. Dan għaliex il-Pfeizer tirrikjedi reconstitution u dilution, jiġifieri din titħallat u tiġi ppreparata. Hemmhekk għandna quality assurance li huwa managed mill-farmaċisti tagħna. Kull batch li tiġi reconstituted tiġi mmarkata bil-ħin biex meta tasal fis-site nkunu ċerti li l-ħin ma nqabiżx għax jekk jinqabeż il-ħin ma nużawhomx. Hemmhekk għandna proċess ta’ quality assurance across the board u kif jaslu l-vaċċini qegħdin nippjanaw ir-roll out tagħhom. 

Tajjeb ngħidu li bdejna ħafna gruppi in parallel. Bħalissa għaddejjin bit-tieni doża ta’ 85 plus. Għaddejjin bl-ewwel doża ta’ 80 to 84. Għalaqna l-grupp tal-healthcare workers, għaddejjin bil-vaccination tal-frontliners tal-EPD, AFM u l-Pulizija. Għalaqna l-elderly homes kollha. Bdejna d-disability residential homes kollha u bdejna l-cohort tal-vulnerabbli li jlaħħaq it-28,000 ruħ. Jiġifieri għaddejjin b’ritmu tajjeb. Kif qal il-Ministru, il-ġimgħa d-dieħla se nibdew it-teaching staff. Se nibdew ukoll gruppi oħrajn, fosthom dak tal-essential workers tat-transport, tal-waste management kif ukoll tal-enerġija. Kif qegħdin taraw bdejna cohorts differenti u biex ma nitfgħux ħafna piż fuq is-servizz tas-saħħa tagħna qed nużaw siti oħrajn biex jissapportjawna fil-vaccination. Qed nużaw l-istess metodoloġija, jiġifieri when it comes to quality assurance, qegħdin nużaw l-istess waħda kullimkien. Qed ikollna reporting system tajba wkoll, fejn qed nirċievu d-data on a daily basis dwar in-nies li tlaqqmu. Din l-informazzjoni mhux nużawha biss biex naraw kemm laqqamna imma biex nużawha għall-planning ukoll. 

Irrid infakkar ukoll li biex noħorġu l-vaccination certificate d-data qed tinġabar minn issa. I must say that in the lack of time rnexxielna noħolqu struttura fejn bejn wieħed u ieħor qegħdin between three to four weeks in advance. Il-project plan li ppreżentajna f’Diċembru rnexxielna nwettquh bi three weeks in advance. Dawn li qed taraw huma l-cohorts li tkellmet dwarhom il-Professur Gauci b’mod iddettaljat u dawn huma l-vaccination locations li qed nużaw. Kif diġà għedt, qegħdin nipprovaw niftħu kemm jista’ ikun. Se nużaw ukoll l-Università għall-vaccinations biex kemm jista’ ikun nifirxu u b’hekk nolqtu aktar nies. S’issa qegħdin inlaqqmu on average 2,000 a day, u nisperaw li dak in-numru jiżdied aktar. 

Dan huwa l-cumulative total tal-vaccination programme kif inhu għaddej u din hija snapshot  ta’ where we stand vis-à-vis  other member states when it comes to the roll out. Dak huwa l-pjan s’issa. Li nista’ ngħid hu li l-pjan huwa wieħed dinamiku ħafna. Fil-fatt jien u l-Professur Gauci niddiskutu l-affarijiet ta’ kuljum biex naraw kif l-aħjar li mmexxu. U jekk ikun hemm bżonn inbiddlu, noħorġu protokoll ġdid u nimplimentawh. Jiġifieri this is a rolling plan li qed jinbidel on a continuous basis. 

IĊ-CHAIRPERSON: Grazzi ta’ din l-informazzjoni. Hawn mistoqsijiet? L-Onor. Oliver Scicluna.

ONOR. OLIVER SCICLUNA: Nixtieq nagħmel tliet mistoqsijiet. Jiġifieri qed ngħidu li bħala second dose kien hemm 17,843 sas-16 ta’ Frar?  

IL-PROFESSUR CHARMAINE GAUCI: It-total ta’ dożi li ngħataw huwa ta’ 55,709 sal-bieraħ, u minn dawn 17,843 ħadu s-second dose. Ftakar li għandek il-four weeks.

IS-SUR STEVE AGIUS: Li xtaqt ngħid ukoll hu li aħna kuljum ikollna ammont ta’ second doses u ammont ta’ first doses. 

ONOR. OLIVER SCICLUNA: Xtaqt nistaqsi fuq il-vulnerable groups. Rajt imniżżel persuni li għandhom d-down syndrome u li għandhom s-cerebral palsy. Hemm xi raġuni għalfejn ma żdiedux magħhom persuni li għandhom muscular dystrophy, muscular sclerosis, ALS u spinal cord?

IL-PROFESSUR CHARMAINE GAUCI: Dawn huma l-gruppi prinċipali li huma eliġibbli għall-vulnerable groups bħala vaccination minħabba li huma f’higher risks. Apparti dawn ikun hemm certain individual conditions li wkoll jiġu evalwati on a one-to-one basis. 

Barra minn hekk għandek ċerti kondizzjonijiet oħrajn li mhumiex imniżżlin hawnhekk imma li jkunu vulnerabbli minħabba xi trattament li jkunu qegħdin jieħdu. Pereżempju xi ħadd li qed jieħu oral steroids on a long term se jkollu l-immunità tiegħu iżjed baxxa. Allura dawk in-nies ma jkunux qed jiġu kklassifikati per se minħabba l-kondizzjonijiet tagħhom imma minħabba t-trattament li jkunu qegħdin jieħdu. Ħafna kondizzjonijiet li diġà semmejt ħafna drabi jaqgħu wkoll taħt it-trattament li jkunu qegħdin jieħdu.  

Niftakru wkoll li f’Marzu, meta kienet ħarġet il-leġiżlazzjoni biex nipproteġu lin-nies vulnerabbli, konna għamilna eżerċizzju fejn evalwajna ħafna nies, u minn hemmhekk dawn in-nies kienu jafu diġà min huma. Issa minn dak iż-żmien lil hawn jaf ikun hemm nies oħra li żviluppaw ċerti kondizzjonijiet. Allura aħna qegħdin nitkellmu mal-ispeċjalisti li qed jgħaddulna l-listi tal-pazjenti tagħhom. Bħalissa qegħdin nibagħtu għalihom ftit ftit imma dejjem qegħdin inżidu. Għalhekk qed nappellaw lin-nies biex ma joqogħdux iċemplulna jekk ma rċevewx l-invit. Għandna dawn il-ġimgħat sakemm nibagħtu għal kulħadd. Imbagħad jekk ikun hemm xi ħadd li nzertajna qbiżnieh jikkomunika magħna biex aħna nkunu nistgħu nevalwaw il-każ tiegħu. 

IĊ-CHAIRPERSON: Hawn iktar mistoqsijiet? L-Onor. Oliver Scicluna.
ONOR. OLIVER SCICLUNA: Nixtieq nagħmel l-aħħar rimarka. Ma nafx jekk ġibdux l-attenzjoni tagħha mill-Aġenzija Sapport imma ġejt informat li bħalissa qegħdin jingħataw il-vaċċin fid-djar residenzjali, u fosthom hemm tal-Aġenzija Sapport. L-Aġenzija Sapport toffri servizz fil-komunità. Ma nafx jekk ġibdux l-attenzjoni dwar l-importanza li jiġu vaċċinati dawn in-nies. Hemm madwar 80 ruħ li jgħixu fil-komunità u li jingħatalhom servizz u dawn ikollhom carer il-ħin kollu dieħel u ħiereġ fid-dar tagħhom. 

IS-SUR STEVE AGIUS: Fil-fatt qegħdin f’diskussjoni mal-SCSA fuq din l-issue u qegħdin niġbru ċ-ċifri biex naraw kif se ndaħħluhom fil-cohort li jaqgħu fih. 

IĊ-CHAIRPERSON: Hawn iktar mistoqsijiet? Is-Segretarju Parlamentari Deo Debattista.

ONOR. DEO DEBATTISTA (Segretarju Parlamentari għall-Protezzjoni tal-Konsumatur u l-Indafa Pubblika): L-ewwel nett, nixtieq nirringrazzjakom talli ġejtu tagħtuna din l-informazzjoni. Meta tistennew li tibdew taraw in-numri neżlin bl-effett tal-vaċċin? 

IL-PROFESSUR CHARMAINE GAUCI: Fil-fatt din hija diskussjoni li għaddejja f’ħafna fora. Illum wara nofsinhar kont qiegħda nattendi health security committee meeting fejn dawn l-affarijiet ġew diskussi wkoll. Inti trid tara x’inhu l-għan prinċipali bħalissa. L-għan prinċipali huwa li nnaqqsu l-kumplikazzjonijiet u li nnaqqsu l-imwiet. Jekk tħares lejn l-Iżrael, li avvanzaw ħafna fit-tilqim tagħhom u diġà taw lil fuq minn 40% tal-popolazzjoni tagħhom bl-ewwel doża, diġà qegħdin jaraw impatt fuq in-numru ta’ imwiet u fuq in-numru ta’ nies li jidħlu l-isptar. Jekk tħares lejn id-data tagħna, mill- preliminary results li qed ikollna, naraw li diġà qed ikollna tnaqqis fin-nies li jidħlu l-isptar. Allura dik diġà qiegħda tagħtina a promising result. Dak li nafu s’issa dwar dan it-tilqim. 

Irid ikollna ftit iktar żmien biex naraw meta se tibda tara tnaqqis minn numri li jkun impatt dirett tat-tilqim. Irridu niftakru li f’scenario ta’ pandemija għandek diversi fatturi li jkunu qegħdin jaffettwaw il-firxa ta’ dan il-virus. Waħda hija li nafu kemm se jkollok nies li se jkunu qegħdin jimxu mal-miżuri ta’ medikazzjoni u l-miżuri ta’ prevenzjoni. U allura jekk ikollok il-gatherings ma’ xulxin, se jkollok ftit nies li se jkunu qegħdin jifirxuha iktar malajr. U dak huwa impatt kbir. 

Għandek ukoll l-impatt tat-temperatura, li kif nafu, f’temperaturi kesħin se jkollok iktar każijiet ta’ tixrid. Dik hija xi ħaġa li tgħallimnieha. Kif ukoll għandek il-varjanti fiċ-ċirkolazzjoni u nafu li dawn aktar jiġu trażmessi malajr. Dawn huma kollha fatturi li qegħdin jimpattaw u huwa ż-żmien li jista’ jagħtina parir fuq x’se jiġri. Sal-lum nafu u tgħallimna x’jista’ jikkontrolla. Aħna ninsabu għaddejjin bir-roll out tal-vaċċin kemm jista’ ikun malajr u skont kemm qed ikollna għad-dispożizzjoni tagħna. Aħna nibqgħu għaddejjin bil-miżuri ta’ mitigazzjoni ħalli dejjem innaqqsu l-impatt.

IĊ-CHAIRPERSON: Hawn iktar mistoqsijiet? L-Onor. Deo Debattista.

ONOR. DEO DEBATTISTA: Sa meta taħseb li se jkollna lil kulħadd imlaqqam?

IL-PROFESSUR CHARMAINE GAUCI: Dan jiddependi ħafna skont kemm jibqgħu ġejjin il-vaċċini, però il-prospetti jidhru sbieħ għax għandek kumpaniji li qegħdin iżidu l-manifattura tagħhom. Fil-fatt jekk inħarsu lejn dak li konna mwiegħda fil-bidu, qed naraw li għandna aktar vaċċini ġejjin. Barra minn hekk qed ikollna iktar vaċċini li qed jingħataw l-awtorizzazzjoni mill-European Medicines Agency biex jitpoġġew fis-suq. Allura ladarba jkollok iktar vaċċini differenti, aktar se jkollok manifattura. Bħalissa għandna tlieta li ġew awtorizzati u, bħalma nafu, ilbieraħ daħlet l-applikazzjoni għall-vaċċin tal-Janssen mill-European Medicines Agency. Bażikament dik issa bdiet ir-review tagħha. Diġà kien hemm ir-rolling review għaddej, u lbieraħ daħlet l-applikazzjoni. Allura se titħaffef iktar u nistennew li f’Marzu jkollna r-riżultati ta’ dan il-vaċċin ukoll. 

IĊ-CHAIRPERSON: Hawn iktar mistoqsijiet? L-Onor. Stephen Spiteri.

ONOR. STEPHEN SPITERI: L-ewwel nett nirringrazzjakom tax-xogħol li qegħdin tagħmlu. Hemm punti importanti li rridu nikkonsidraw. L-għan prinċipali tal-programm bħalissa huwa proprju dak li nnaqqsu l-mortalità, kif għedt inti, Profs. Fil-fatt naħseb l-għan qegħdin nilħquh għax rajna wkoll kif qegħdin jonqsu l-ammont ta’ ammissjonijiet ta’ anzjani fl-isptar. 

Naħseb li t-tieni għan - li huwa kruċjali - hu li nikkontrollaw il-firxa għax minbarra li we contain the pandemic, nevitaw ukoll il-varjanti. Jiġifieri aktar ma tnaqqas il-firxa, iktar se tikkontrolla l-varjanti li jkunu ta’ threat għall-istess vaċċin. Allura taħseb li hemm il-ħsieb li jkun antiċipat minn issa – u naħseb id-Deputat Prim Ministru kkonferma dan ukoll fil-Parlament - li ninvolvu wkoll lill-privat biex inkunu aktar effiċjenti u nilħqu aktar il-herd immunity fl-inqas ħin possibbli? Naħseb bħalissa huwa ż-żmien opportun li nibdew nippjanaw għal dan iż-żmien. Ma naħsibx li dan nistgħu nħalluh għall-aħħar u ngħidu f’daqqa waħda ... Nixtieq li jkolli risposta għal din il-mistoqsija. Grazzi.  

IL-PROFESSUR CHARMAINE GAUCI: Bħalma għedt tajjeb inti, iżjed ma jkollok nies imlaqqmin malajr, aktar se jkollok protezzjoni u se tgħin fil-kontroll. Diġà aħna bħalma ħsibna minn kmieni ħafna biex noħorġu dan il-pjan, bħalissa għaddejjin bil-preparazzjonijiet kollha sabiex naraw kif nistgħu ninvolvu wkoll lill-privat. Din hija sitwazzjoni fejn irid ikollok il-forzi ta’ kulħadd biex jgħinu. U meta għandek diversi sorsi hawn Malta fejn għandna kemm it-tobba tal-privat, il-GPs, l-ispeċjalisti li jaħdmu fil-privat kif ukoll l-isptarijiet privati, allura hemmhekk kulħadd ikun jista’ jagħti l-kontribut tiegħu. Bħalissa għaddejjin bil-preparazzjonijiet biex inkunu nistgħu niftħu hemmhekk ukoll. Il-limiting factor se jkun dejjem l-ammont ta’ vaċċini li se jkollna f’idejna. Aħna qed nagħmlu l-għan kollu tagħna u minn hawnhekk nixtieq nirringrazzja wkoll lill-kollega tagħna Karl Farrugia, li huwa l-Head tas-CPSU, li jagħmel l-almu tiegħu flimkien mat-tim tiegħu sabiex inkunu nistgħu nġibu l-vaċċini malajr kemm jista’ ikun, u bl-ammonti li għandna bżonn biex inkunu nistgħu niftħu fit-tilqim kollu. 

IĊ-CHAIRPERSON: Hawn iktar mistoqsijiet? L-Onor. Stephen Spiteri.

ONOR. STEPHEN SPITERI: Anke l-fatt li issa semmejt l-aħħar vaċċin li huwa iktar friendly, li huwa single dose, u b’temperaturi li ma jirrikjedux cold temperatures. Naħseb li dan ukoll se jgħin biex nilħqu a mass effect u naħseb li Malta għandha ċ-ċans għax il-popolazzjoni tagħna tista’ tagħtina din l-opportunità.

IS-SUR STEVE AGIUS: Fil-fatt dan il-mudell diġà qegħdin nużawh fil-cohort tal-essential services. Pereżempju għas-suldati qed nużaw is-suldati stess biex jamministraw id-dożi. L-istess għall-enerġija, fejn qed nużaw it-tim tan-nurses tagħhom. Għalhekk dan il-mudell se nibqgħu nirreplikawh biex kemm jista’ jkun nilħqu l-akbar ammonti. Bħalissa l-constraint forsi hija ftit fuq is-supplies, imma at a later stage taf tkun il-human resources. Nista’ ngħid ukoll li minn nhar it-Tnejn se nibdew ningaġġjaw l-istudenti tal-aħħar sena tal-mediċina, tan-nursing u tal-farmaċija biex jgħinuna in the reconstitution proċess u nħaffu dan il-proċess.  

IĊ-CHAIRPERSON: Aktar mistoqsijiet? L-Onor. Deo Debattista.

ONOR. DEO DEBATTISTA: Il-GPs se ddaħħluhom ... (Interruzzjonijiet)

IĊ-CHAIRPERSON: Aktar mistoqsijiet? L-Onor. Stephen Spiteri.

ONOR. STEPHEN SPITERI: U nimmaġina l-ispiżjara fil-komunità. 

IS-SUR STEVE AGIUS: Diġà qegħdin naħsbu fi pjan ta’ kif se ssir għax l-importanti l-quality assurance process, li s’issa żammejnieha tajjeb ħafna u se tibqa’ jinżamm. Kif nafu, it-temperatura hija importanti ħafna, u t-time window ta’ minn meta ssir id-dilution hija importanti wkoll. (Interruzzjonijiet)  

IĊ-CHAIRPERSON: Mistoqsijiet? L-Onor. Deo Debattista.

ONOR. DEO DEBATTISTA: Aħna qegħdin fit-tielet cohort jew fit-tieni cohort? 

IS-SUR STEVE AGIUS: Fit-tielet.

ONOR. DEO DEBATTISTA: Dawk li huma obese kif se tkunu tafu bihom?

IL-PROFESSUR CHARMAINE GAUCI: Sfortunatament għandna parti sostanzjali mill-popolazzjoni tagħna li hija obese, però li huma at a higher risk huma biss dawk li qegħdin fuq il-bipap machine. 

ONOR. DEO DEBATTISTA: Kif taf inti, Profs., obesity per se hija high risk avolja ma jkunux fuq il-bipap machine.  

IL-PROFESSUR CHARMAINE GAUCI: Ftakar li għandna l-maġġor parti tal-anzjani tagħna li huma obese. 

ONOR. DEO DEBATTISTA: Għalhekk qed nistaqsi għax għandi pazjenti kostitwenti li qegħdin iċempluli ...

IL-PROFESSUR CHARMAINE GAUCI: Ir-risposta hi li dawk biss li qegħdin fuq din il-magna.

ONOR. DEO DEBATTISTA: Pereżempju, jkollhom obesity, hypertension u ftit diabetes, allura għalkemm mhumiex fuq l-insulina imma għandhom ...

IL-PROFESSUR CHARMAINE GAUCI: Bażikament il-pazjenti li huma obese, imma tant għandhom severe morbid obesity li għandhom bżonn il-bipap machine, dawk jaqgħu taħt dan il-grupp tal-vulnerabbli. Hypertension per se ma taqax taħt dawn, imma jekk ikollok komplikazzjonijiet minħabba l-hypertension, bħal pereżempju heart failure, allura hemmhekk iva jidħlu f’din il-kategorija. Mela dawk li jmorru l-Heart Failure Clinic qegħdin kollha f’dik il-kategorija. 

Id-dijabetiċi wkoll għandna numru mill-popolazzjoni tagħna li huma affettwati minn din il-kondizzjoni, però dawk li huma at the highest level of risk u li jaqgħu taħt il-vulnerabbli huma l-insulin dependent diabetes.

ONOR. DEO DEBATTISTA: Dawn il-comorbidities m’għandhomx a ripple effect? 
IL-PROFESSUR CHARMAINE GAUCI: Le. 

IĊ-CHAIRPERSON: Aħna qegħdin fit-tielet cohort. Issa dawk il-persuni, kif semma l-Onor. Debattista, li jkollhom kondizzjoni ta’ vulnerabilità, bħal pereżempju jkunu bed bound u ma jkunux jattendu l-out-patients jew ma jkunux fuq xi database tal-isptar, kif se tagħmlu kuntatt magħhom? Hemm xi konnessjoni biex aħna t-tobba tal-familja jew il-qraba tagħhom ikunu jistgħu jagħmlu kuntatt ħalli huma wkoll jiġu kkonsidrati?

IS-SUR STEVE AGIUS: Bażikament kif qalet il-Profs. Gauci, aħna ġbarna l-lista ta’ dawk vulnerabbli skont il-kriterji tas-CDC, u dawk kollha ħriġnielhom l-ittra. Fil-fatt qegħdin noħorġuha gradwalment għaliex hemm 28,000 ruħ. Il-vulnerabbli qegħdin isiru fl-Isptar Mater Dei, u jkun hemm l-anesteżista u tim apposta għall-eventwalità li jkollok xi tip ta’ allerġija. At a later stage, fil-cohort se nagħmlu sejħa biex dawk kollha li ma rċevewx l-ittra min-naħa tagħna, u jaħsbu li huma vulnerabbli, għalkemm il-proċess għadu mhux stabbilit, imma jista’ ikun li se nitolbuhom xi tip ta’ verifika mingħand it-tabib tagħhom. 

IĊ-CHAIRPERSON: Pereżempju, jien għandi żewġ pazjenti; waħda li skont is-second cohort u skont l-età suppost li rċeviet l-ittra imma baqgħet ma rċeviet xejn. F’dak il-każ xi jrid isir? U t-tieni, għandi pazjenta oħra li tbati mir-rawmatiżmu, hija bed bound u tieħu a daily dose ta’ steroids, però ma tagħmilx follow-ups u ma tmurx l-isptar. Peress li qiegħda fuq l-isteroids hija kkonsidrata bħala vulnerabbli. Allura fejn tista’ iċċempel din il-persuna? X’qed isir f’dan ir-rigward?

IL-PROFESSUR CHARMAINE GAUCI: Dawk li għandhom ‘il fuq minn 80 sena u li s’issa għadhom ma rċevewx l-invit għandhom iċemplu fuq in-numru 145 ħalli jeħdulhom id-dettalji tagħhom u mbagħad jingħataw appuntament. Dawk in-nies vulnerabbli li qegħdin f’dawn il-gruppi li qegħdin insemmu, ħafna minnhom inkunu nafu bihom għax jekk qegħdin fuq xi trattament ħafna drabi jkunu qegħdin imniżżlin mal-POYC, jiġifieri diġà inkunu qbadniehom. U allura lil dawn qegħdin nibagħtu għalihom. 

Li qed nitolbu hu li peress li għadna qegħdin nibagħtu għalihom, għadhom ma ħarġux l-ittri kollha minħabba li dan huwa grupp kbir ħafna u allura mhux se noħorġu l-inviti f’salt. Allura għalissa jistennew ftit u kif eventwalment inħabbru li bgħattna l-ittri kollha, inkunu nistgħu nħabbru l-proċess ta’ kif it-tobba tal-familja jew il-pazjenti stess jistgħu jinformawna bil-każ tagħhom u aħna nkunu nistgħu nevalwawhom. Ħafna mill-pazjenti li għandhom kondizzjonijiet kroniċi għandhom ukoll ix-Schedule V Application, jiġifieri qegħdin mal-POYC. Min-naħa tagħna diġà dorna dawk il-listi ta’ nies li qegħdin fuq ċerti trattamenti.

IĊ-CHAIRPERSON: Jiġifieri qegħdin tagħmlu tracing through the POYC.

IL-PROFESSUR CHARMAINE GAUCI: Hekk hu. Il-maġġor parti huma dawk li qegħdin fuq l-immuno-modulators ...

IĊ-CHAIRPERSON: Ma kontx naf li qegħdin jieħdu l-informazzjoni tal-POYC. Dik  hija tajba għax hemmhekk you can never go wrong. 

IL-PROFESSUR CHARMAINE GAUCI: Imma ġieli jkollok xi wħud li jixtruhom il-mediċini. 

IS-SUR STEVE AGIUS: Qegħdin nużaw databases differenti, fosthom tal-POYC u tal-Isptar Mater Dei. Dawk li għalina huma vulnerabbli ... 

IĊ-CHAIRPERSON: Ma kontx naf. Aktar mistoqsijiet? L-Onor. Stephen Spiteri.

ONOR. STEPHEN SPITERI: Nitkellmu ħafna dwar bubbles li jagħmlu ħafna sens fil-każ tal-vaċċinazzjoni u bħala tracing. Li nara ftit stramba u li naħseb nistgħu nirranġaw fil-loġistika hija meta jkollok koppji anzjani, ir-raġel għandu 81 sena u l-mara għandha 79 sena, allura r-raġel jagħtuh il-vaċċin mentri l-mara jkollha tistenna sakemm ikun imiss il-cohort tagħha. Issa dawn ikunu marru tal-ComCare jagħtuhielu d-dar! Nifhem li hemm daqsxejn paraventu, imma ma taħsibx li tkunu iktar effiċjenti u forsi tnaqqsu wkoll il-load għalikom stess li meta tal-ComCare marru d-dar u hemm il-mara u r-raġel flimkien, allura setgħu ħaduha t-tnejn flimkien la qegħdin fl-istess bubble? Nifhem li din mid-data qiegħda toħroġ.

IS-SUR STEVE AGIUS: Kedda waħda.

ONOR. STEPHEN SPITERI: Dawn ilhom jieħdu keded.

IS-SUR STEVE AGIUS: Correct u kellna ħafna minnhom dawn.

ONOR. STEPHEN SPITERI: Just to make the system more efficient. 

IS-SUR STEVE AGIUS: Jiena ngħid li proġett ikun suċċess skont it-tip ta’ kwalità ta’ data li jkollok. Aħna mhux qegħdin niddevjaw mid-data li għandna għax fil-mument li tibda tiddevja mid-data li jkollok u tibda ddaħħal l-exceptions, se jkollok il-problemi. Għalhekk li qed nagħmlu hu li qegħdin nużaw id-data li għandna mingħajr l-ebda devjazzjonijiet. Pereżempju, għandna każijiet fejn koppja waħda tmur ġurnata “A” u l-oħra ġurnata “B”, imma dak huwa algorithm li qegħdin nużaw ibbażat sempliċement fuq il-persuna. Jiġifieri mhux qed jingħaqdu flimkien. Nisperaw li qegħdin niġbru data biżżejjed biex jekk tasal it-tielet doża nkunu nistgħu nippjanaw aħjar.  

IĊ-CHAIRPERSON: Sinjuri, nirringrazzjakom tax-xogħol siewi li qegħdin tagħmlu, mill-kbir saż-żgħir, u lil dawk kollha involuti f’dan il-proġett dinamiku, fejn kull ġurnata trid tara strateġikament x’hemm bżonn li jsir il-ġurnata ta’ wara. Profs. Gauci, nirringrazzja lilek, lis-Sur Agius u lill-Profs. Borg li ma setax ikun magħna llejla u lil Dr Barbara. F’isem il-Parlament nirringrazzjakom tax-xogħol siewi li ta’ kuljum qegħdin tagħmlu. Grazzi. 

Fis-6.15 p.m. il-Kumitat aġġorna għal data u b’aġenda li kellhom jiġu komunikati iktar tard.

